
CONFEDERAZIUN VUL SA 
PROTEGER MEGLIER
Suenter l’attatga Cyber sin la firma Xplain durant il matg 
2023 han examinaziuns chattà pliras mancanzas tar la Confe-
deraziun e tar las firmas pertutgadas. Cun pliras metodas vul 
il Cussegl federal evitar en avegnir datas enguladas, p.ex. ina 
nova lescha, dapliras controllas, megliera scolaziun e dapli 
transparenza. (sda/fmr) 

LUCERNA: DESDITG CONCERT 
CUN ANNA NETREBKO
La sopranista russa Anna Netrebko na chanta betg a Lucerna. Il 
concert ils 1. da zercladur en il KKL è vegnì desditg era causa 
squitsch da la regenza lucernaisa. Dad Anna Netrebko vegni ditg 
ch’ella haja simpatia per il potentat russ Wladimir Putin. Ses 
50avel anniversari ha la chantadura russa festivà dal 2014 en il 
Kreml. Suenter l’attatga da la Russia a l’Ucraina dal 2022 vegn 
Netrebko pli e pli crititgada. La regenza lucernaisa ha dentant 
numnà anc in’autra raschun per la desditga: Ils 15 e 16 da zer-
cladur ha lieu sin il Bürgenstock la conferenza per la pasch en 
Ucraina. La regenza tema perquai ch’in concert cun la soprani-
sta russa provocassas protestas a Lucerna. (sda/fmr)  

AUSCHWITZ KOMITEE: 
CORDOLI PER PAUL AUSTER
A la mort da l’autur american Paul Auster ha reagì il Internatio-
nales Auschwitz Komitee cun cordoli. Che Auster saja s’enga-
schà decididamain cunter teorias conspirativas da l’extremissem 
da dretga. Quai ha declerà il vicepresident Christoph Heubner 
mesemna a Berlin. (sda/fmr) 

MELONI PAJA AD IN MILLIUN 
FAMIGLIAS 100 EUROS 
En Italia survegn dapli dad in milliun famiglias cun paucas en-
tradas in pajament statal extraordinari unic da mintgamai 100 
euros. Quai resorta dad in decret da la regenza da dretga da la 
priministra Giorgia Meloni. Quel decret è vegnì publitgà a 
chaschun dals 1. da matg. Ils daners survegnan famiglias cun 
almain in uffant e cun damain da 28 000 euros entradas l’onn. 
(sda/fmr) 

CUSSEGL FEDERAL DESISTA 
DAL PROGRAM COPERNICUS
La Svizra desista per entant da sa participar al program da l’UE 
Copernicus per observar la terra. Il Cussegl federal motivescha 
quai cun la situaziun finanziala tendida. (sda/fmr) 

FORUM

Miu emprem era cotschens  

La proxima sera «da cuminonza a Ruschein» ei 
dedicada al tema «miu emprem auto» – ussa 
venderdis, ils 3 da matg 2024. Ei dat ina sera 
da Mi Sa Pa – mintgin sa participar, mo negin 
che sto. Ins sa era vegnir e «mo» tedlar. Dad 
udir dat ei igl emprem in schatg quasi historic, 
in cuort document auditiv ord igl archiv dad 
RTR: Ei raquenta l’emprema dunnna da Ru-
schein ch’ha insumma empriu dad ir cun au-
to: Ermina Cajochen (1929 -2020). Per ella 
era ei stau impurtont che siu emprem auto sei-
gi in «reisch niev». Siu bab era para encunter 
ch’ella metti neu auto. Mo pli tard hagi el ap-
preziau fetg che sia feglia carravi el leu nua ch’el 
veva dad ir a sesidas e radunonzas ... 

Biars san aunc exact con ch’el ha custau, igl 
emprem auto, tgi ch’ha pagau el e con gitg 

ch’el ha teniu. Sche dunnas raquentan digl em-
prem auto, sche bugen ch’ellas menziuneschan 
gl’emprem la colur. Ils umens raquentan pli-
tost cons PS ch’igl auto veva, tgei marca ch’ei 
era ni tgei cubatura ch’ils cilinders vevan. Per 
bein enqual persuna ei igl emprem auto 
tgunsch staus silmeins aschi impurtonts sco 
l’emprema amur. Pia in tema plein historias.

Beinvegnidas a «da cuminonza» ein sco 
adina era persunas d’ordeifer. Suenter l’oc-
currenza vegn offeriu in sitg – aua ni vin. 
L’entrada ei gratuita.

«Miu emprem auto». Venderdis, ils 3 da matg 2024, 20.15, 
Casa da scola Crestas, stanza 11, Ruschein. Dapli sin 
www.dacuminonza.ch.

Maria Cadruvi

In Ford Anglia da 1953. FOTO MAD

La purschida vegn augmentada

Avon entgin temps han las casadas en Surse-
vla retschiert il fegl sgulont dallas pendicula-
ras 
Surselva davart il «Skipass Surselva». Cun il 
fegl sgulont fan las pendicularas reclama per il 
skipass, il rabat da prevendita e per ils prezis re-
duci per ils indigens. Il Giuven Center Sursel-
va ha en quei connex cun plascher constatau 
che la limitaziun digl access alla destinaziun 
Andermatt-Sedrun- Mustér sin siat dis da skis 
ei vegnida abolida. Pia san ils abonnents ella 
nova sesiun far diever dalla purschida dalla de-
stinaziun Andermatt-Sedrun-Mustér senza re-
stricziuns. Il «Skipass Surselva» ei in exempel 
da muster per la collaboraziun regiunala e vegn 
appreziada da massa amitgas ed amitgs dil 
sport d’unviern en Surselva. Talas purschidas 
ein era da promover en auters secturs. Ord ve-

sta dall’attractivitad dalla regiun duess ei per-
quei era esser egl interess dalla Regiun Sursel-
va e dallas vischnauncas sursilvanas che la pur-
schida resti a liunga vesta attractiva. Il Giuven 
Center Surselva engrazia als responsabels dal-
las pendicularas ed allas instituziuns involva-
das per la decisiun d’abolir la limitaziun. Quei 
ei ina decisiun en favur dalla populaziun indi-
gena ed in ferm segn da solidaritad. Questa de-
cisiun vegn a promover l’indentificaziun dalla 
populaziun indigena cun las pendicularas e las 
destinaziuns turisticas en Surselva.

Il Giuven Center Surselva ha grond pla-
scher ed ei perschuadius ch’enqual/a amitg/a 
dil sport d’unviern selegra gia ussa sin la pro-
xima sesiun d’unviern cun meins limitaziuns.

Il Giuven Center Surselva

